
Təşəkkür edirəm. Ümumdünya Mətbuat Azadlığı Günü münasibətilə təşkil 
olunmuş tədbirdə iştirak etmək mənim üçün şərəfdir.  
 
Hər il bu əlamətdar hadisəni qeyd edərkən biz azad mətbuatın demokratiya 
fəaliyyətinə verdiyi önəmli töhfəni qeyd edirik və bütün dünyada müstəqil 
medianın bərqərar olunmasında özlərini qurban verənlərin xatirəsini yad edirik.   
 
Sabah, 3 may tarixi BMT-in Baş Assambleyası tərəfindən aşağıdakı iki əsas səbəbə 
görə Ümumdünya Mətbuat Azadlığı günü kimi elan edilmişdir: 
 

• azad mətbuatın əhəmiyyəti haqda maarifləndirmənin artırılması və  
• bütün dünyada fəaliyyət göstərən hökumətlərə İnsan Hüquqları Haqqında 

Ümumi Bəyannamə əsasında üzərinə götürdükləri vəzifələrin icrasını 
xatırlatmaq və sərbəst ifadə azadlığı hüququnu dəstəkləmək.  
 

Birləşmiş Ştatlar və dünyanın digər yerlərində mövcud olan demokratik dövlətlər 
müstəqil medianın təkcə ictimaiyyəti məlumatlandırmaq və maarifləndirmə 
fəaliyyətini həyata keçirmədiyini, eyni zamanda hakimiyyət orqanlarının öz 
fəaliyyətlərinə cavabdeh olmalarını təmin etdiyini dərk etmişlər.   
 
Mətbuat bizə çox vaxt adi vətəndaşların müəyyən edə bilmədikləri problemləri  
düzgün formada görməyə və eşitməyə imkan verir. Media tərəfindən verilən 
məlumatlar eyni zamanda hökumət rəsmiləri üçün də əhəmiyyətli informasiya 
mənbəyidir, belə ki, bu onların və onların tabeçiliyində çalışanların cəmiyyətin 



rifahı naminə həyata keçirdikləri fəaliyyətin hansı səviyyədə yaxşı və yaxud pis 
icra olunduğunu bildirir.  
 
Məncə hər hansı cəmiyyətdə azad mətbuatın kök salması üçün ən azı iki məqam 
önəmlidir:  
 
Birincisi, media haqqında qanunun, o cümlədən defamasiya haqqında qanunun 
müəyyən olunması və həyata keçirilməsi, eləcə də mətbuatı hakimiyyətin digər 
qanadlarından gələn hücumlardan qorumaq üçün müstəqil məhkəmə 
hakimiyyətinin olmasıdır.  
 
İkincisi, jurnalistlər faktları ədalətli, dəqiq və bacardıqları qədər obyektiv şəkildə 
çatdırmaq məsuliyyəti daşıyırlar. Peşəkar jurnalistlər şayiələri və yaxud 
fərziyyələri dərc etmirlər, əksinə öz işlərinə qarşı qeyri-dəqiqlik və yaxud 
defamasiya zəminində hücumların olmaması üçün informasiyanın 
dəqiqləşdirilməsinə böyük əmək sərf edirlər. Onlar azadlığın məsuliyyətdən irəli 
gəldiyini bilirlər.   
 
Hesab edirəm ki, Azərbaycanda hər iki sahədə işlərin görülməsinə ehtiyac vardır. 
Məsələn, ötən il Azadlıq Radiosunun müxbiri Xədicə İsmayılovaya qarşı onun 
nüfuzdan salınması məqsədilə keçirilmiş iyrənc kampaniyanın araşdırılmasında 
irəliləyişin olmaması yumşaq desək, məni dərindən məyus edir və qeyd etmək 
istərdim ki, bu il yeni bir video yazının yayılması onun qorxudulması məqsədi 
daşımışdır.   
 
Azadlıq Radiosunun digər bir jurnalisti Yafəz Həsənov da, müxbir fəaliyyətinə 
görə, verilən məlumatlara əsasən Naxçıvanın dövlət orqanları tərəfindən sərt 
təqiblə üzləşmişdir.   
 
Biz hökumət orqanlarının məsuliyyətlərini dərk etmələri üçün özlərinin başlıca 
funksiyalarını yerinə yetirən jurnalistlərin qorxudulması məqsədilə defamasiya 
anlayışından sui-istifadə edildiyinin şahidi olsaq da, digər tərəfdən Azərbaycanda 
bütün siyasi spektrdə fəaliyyət göstərən bir çox qəzet və bloqlar çox vaxt həqiqəti 
əks etdirməyən şayiələri və fərziyyələri fakt kimi çap edirlər.   
 
Faktların tamamilə yanlış formada çatdırıldığını göstərən bir misal çəkmək 



istərdim, ötən gün baş vermiş kiçik bir misal. İki media saytında təcili 
məsləhətləşmələrin aparılması üçün mənim Birləşmiş Ştatlara çağırıldığım barədə 
yazı dərc edilmişdi. Amma mən buradayam. Roland, sən də mənə toxuna bilərsən. 
Burada olan həqiqətən də mənəm.  
 
Bu o qədər də böyük bir problem deyil, lakin bu faktların çox vaxt necə yanlış 
formada bəyan edildiyini göstərir. Mənim dediklərim əsasında iddia edilmiş və 
həqiqəti əks etdirməyən bir hal baş vermişdir. Bu yenə də, bütün siyasi spektrdə 
baş verir. Bütün jurnalistlərin məsuliyyətli olması vacibdir.  
 
Bizim güclü demokratiyanın çiçəklənməsinə şərait yaradan iqtisadi inkişafın daha 
da gücləndirilməsində yardım etmək və Azərbaycanın buna nail olmasını 
istədiyimizi vurğulamaq istərdim. Jurnalistlərə qarşı təqiblərin cəzasız qalması və 
böhtan atmaq məqsədilə şayiələrin qeyri-peşəkar formada yayılması bu məqsədə 
zərbə vurur.  
 
Eyni zamanda qeyd etmək istərdim ki, qabaqcıl jurnalistlərə peşəkar təlimlərin 
keçirilməsi imkanlarının dəstəklənməsi və media haqqında qanunu müstəqil 
şəkildə müəyyən edən məhkəmə sisteminin olması məhz Azərbaycanın 
maraqlarına cavab verir.   
 
Mən, bizim Azərbaycanda medianın azadlığını dəstəklədiyimizi bir daha bəyan 
etmək istəyirəm. Bizim səfirlik etik, peşəkar və azad media mühitinin 
gücləndirilməsi istiqamətində Azərbaycan hökuməti, vətəndaş cəmiyyəti və media 
mənsubları ilə əməkdaşlıq əsasında işləməyi davam etdirəcəkdir.  
 
Tarix bizə hər zaman göstərmişdir ki, ölkələrimiz özlərinin fundamental sabitliyini 
sərbəst ifadə azadlığına borcludurlar.  
 
Heç şübhəsiz ki, biz fərqli fikirlərimizi hər hansı qorxu olmadan ifadə edə 
biləcəyimiz şəraiti yaratdıqda və önəmli məsələlər ətrafında əhəmiyyətli, ölçülmüş 
və obyektiv, bir daha təkrar etmək istəyirəm obyektiv ictimai  müzakirələrdə iştirak 
etmək imkanımız olduqda demokratik hakimiyyəti daha da gücləndirmiş oluruq.  
 
Təşəkkür edirəm.                               

